
რეზონანსი 
თბილისის "თაიგული" მერობის კანდიდატთა ძლიერი და სუსტი მხარეები (რეზონანსი) 

ავტ.: ეკატერინე ბასილაია

კახა კალაძე, ალეკო ელისაშვილი, ზაალ უდუმაშვილი და ელენე ხოშტარია - ეს კანდიდატები მიიჩნევიან თბილისის მერობისთვის ბრძოლაში მთავარ ოთხეულად და სწორედ ამ ოთხეულზე არის უმთავრესი ყურადღებაც მიპყრობილი. „რეზონანსი“ ამ ოთხი კანდიდატის ძლიერ და სუსტ მხარეებზე ამახვილებს ყურადღებას.

გია ხუხაშვილის თქმით, კახა კალაძის მთავარი აქტივია ის, რომ სახელისუფლებო კანდიდატია და ხელისუფლება უჭერს მხარს. პოლიტოლოგი ფიქრობს, რომ სხვა პოლიტიკური აქტივი კალაძეს არ აქვს, რადგან ის საშუალო რანგის მინისტრი იყო. ხუხაშვილის აზრით, ყოფილი ფეხბურთელობა თბილისის მერობის კანდიდატს გარკვეულ წრეებში უპირატესობას ანიჭებს, თუმცა, გასათვალისწინებელია ისიც, რომ ფეხბურთელების ინტელექტუალურ შესაძლებლობებზე საზოგადოებას მაღალი წარმოდგენა არ აქვს. 
გია ნოდია ამბობს, რომ კალაძე პარადოქსული ფიგურაა, ერთი მხრივ, მთავრობის კანდიდატია, მეორე მხრივ, რაღაც დონით შეფარულად აკრიტიკებს წინამორბედს. "მისი მთავარი ძალა ისაა, რომ ხელისუფლების კანდიდატია", - მიიჩნევს ნოდია.

მეორე ძლიერი კანდიდატი ალეკო ელისაშვილია. გია ნოდიას აზრით, მისი ძლიერი მხარე თბილისის პრობლემებზე მუშაობის გამოცდილება და ის საპროტესტო აქტივობებია, რომელსაც დედაქალაქის დასაცავად წლების განმავლობაში ახორციელებდა. პოლიტოლოგის თქმით, ელისაშვილის უპირატესობა დამოუკიდებელი კანდიდატობაცაა. 

გია ხუხაშვილი ამბობს, რომ ქალაქის მერობაზე კენჭისყრა ელისაშვილის სპონტანური გადაწყვეტილება არ არის, ის წლების განმავლობაში ქალაქის პრობლემატიკაზე საკმაოდ აქტიურად მუშაობდა და მისი ეს გადაწყვეტილება ამ მხრივ კანონზომიერი და ლოგიკურია.

გია ნოდიას მსგავსად, გია ხუხაშვილიც მიიჩნევს, რომ ელისაშვილის უპირატესობა მისი უპარტიობაა, რადგან დამკვიდრებული პრაქტიკაა, გამარჯვების შემდეგ კანდიდატებს საკუთარი პარტიული აქტივი მიჰყავთ დასასაქმებლად, ამ შემთხვევაში კი ეს საფრთხე არ არსებობს. 

რაც შეეხება ზაალ უდუმაშვილს, პოლიტოლოგები მას გამოუცდელ და სუსტ კანდიდატად ასახელებენ, თუმცა, დასძენენ, რომ უდუმაშვილს მეორე ტურში გადასვლის შანსი აქვს. ხუხაშვილი ფიქრობს, რომ „ნაციონალურმა მოძრაობამ“ ე.წ. სუფთა კანდიდატის დასახელება სცადა, თუმცა, უდუმაშვილზე პარტიის წარსული მაინც მოქმედებს. 

გია ნოდიას განცხადებით, უდუმაშვილი ყველაზე გამოუცდელი კანდიდატია, არც აქტივისტი ყოფილა არასდროს, თუმცა "ნაციონალურ მოძრაობას" თავისი ერთგული ამომრჩეველი ჰყავს და ისინი უდუმაშვილს ხმას ავტომატურად მისცემენ. "იმათ თვალშიც კი, ვინც "ნაციონალური მოძრაობის" აქტიური მომხრე არ არის, ანტიპათიური ფიგურა არ არის", - ამბობს ნოდია.

ელენე ხოშტარიას ანალიტიკოსები ინტელექტუალურ და რაციონალურ კანდიდატად მიიჩნევენ, თუმცა, „ნაციონალური მოძრაობის“ ხელისუფლებაში ყოფნა ამომრჩევლის ნაწილისთვის გამაღიზიანებლად მოქმედებს. ამავდროულად, ბევრი ამომრჩევლის თვალში „ევროპული საქართველოს“ წევრები არც მთლად "ნაციონალები" არიან, მაგრამ "ნაციონალებთან" მაინც არიან დაკავშირებულები, რის გამოც, პარტია მხარდამჭერების მოპოვებას ვერ ახერხებს. 
"მეორე ტურში იბრძოლებენ კალაძე და ელისაშვილი" - ვახტანგ ძაბირაძის ინფორმაციით, ბიზნესმენები ხელისუფლებას უჭერენ მხარს (რეზონანსი) 

ავტ.: თიკო ოსმანოვა

ინტერვიუ ვახტანგ ძაბირაძესთან 

ვახტანგ ძაბირაძის პროგნოზით, ადგილობრივი თვითმმართველობის არჩევნებში „ქართული ოცნება“ თითქმის ყველა ოლქში გაიმარჯვებს და საკრებულოებშიც უმრავლესობას მოიპოვებს. რაც შეეხება თბილისის მერის არჩევნებს, პოლიტოლოგი მეორე ტურის ჩატარებას ვარაუდობს, თუმცა, ფიქრობს, რომ გამარჯვება კახი კალაძეს დარჩება, რადგან ოპოზიცია სუსტია. 

ძაბირაძე წინასაარჩევნო გარემოს კონკურენტულს უწოდებს. მისი აზრით, თუკი ფინანსებს არ ჩავთვლით, კანდიდატებს თანაბარი პირობები ჰქონდათ.

 ანალიტიკოსი არჩევნების გაყალბებას გამორიცხავს, რადგან ფიქრობს, რომ ეს „ქართულ ოცნებას“ არ სჭირდება. 

„გაყალბების საშიშროება იქნება მაშინ, თუ ამას მოინდომებენ არა მარტო "ქართული ოცნება", არამედ "ნაციონალური მოძრაობა" და ის პარტიები, რომელთაც წევრები ჰყავთ საოლქო კომისიაში. სხვაგვარად გაყალბება გაჭირდება.

არა მგონია, კარუსელებზე და რაღაცებზე იყოს საუბარი. გულწრფელად ვთქვათ, "ქართულ ოცნებას" ეს არ სჭირდება. აქ ბარომეტრი იმისა, თუ რა მოხდა და როგორ მოხდა, იქნება ის, რამდენი ამომრჩეველი მივა არჩევნებზე და როგორი აქტივობა იქნება“, - აცხადებს ძაბირაძე. 

გიორგი ბირბიჩაძე: მთავარ კონკურენტად იმ გამოწვევებს მივიჩნევ, რომლებიც ვაკელების წინაშე დგას! (რეზონანსი) 
ავტ.: ნინი საყვარელიძე 

ინტერვიუ გიორგი ბირბიჩაძესთან 

„ქართული ოცნება - დემოკრატიული საქართველოს“ ვაკის მაჟორიტარი დეპუტატობის კანდიდატი გიორგი ბირბიჩაძე მის მთავარ კონკურენტად იმ გამოწვევებს ასახელებს, რომლებიც ქალაქის წინაშე დგას. მმართველი გუნდის კანდიდატი პირობას დებს, რომ გააკეთებს მაქსიმუმს, რათა თბილისი ინკლუზიურ ქალაქად იქცეს. მისი აზრით, წარმომადგენლობით და აღმასრულებელ ორგანოებს შორის მჭიდრო თანამშრომლობა და ჯანსაღი ურთიერთობა ქალაქის განვითარებისთვის უმნიშვნელოვანესია. 

დედაქალაქში უძრავ ქონებას თბილისელები, ემიგრანტები და უცხოელები ყიდულობენ (რეზონანსი) 

ავტ.: ნათია ლომიძე

თბილისში უძრავ ქონებას ძირითადად დედაქალაქის ადგილობრივი მოსახლეობა, ემიგრანტები და უცხოელები ყიდულობენ. დიდი წილი კი მაინც ადგილობრივებზე მოდის, რომლებიც საკუთარ საცხოვრებელს გაფართოების ან სახლის შეცვლის პერსპექტივით ყიდიან. 
სტატიის თანახმად, ბაზარზე ემიგრანტების მიერ გამოგზავნილი ფულით შეძენილი უძრავი ქონების წილი 20%-მდეა, ხოლო 65-70% ადგილობრივ მოქალაქეებზე მოდის. უცხოელ მყიდველებს შორის ევროპის ქვეყნების მოქალაქეებიც არიან, ყველაზე მეტად კი უკრაინელები და რუსები აქტიურობენ.

სამშენებლო ეკოლოგია ნულზეა, ყოველი მეორე ადამიანი საფრთხეშია! (რეზონანსი) 

ავტ.: მარი ჩიტაია

სტატიის თანახმად, საქართველოში სამშენებლო ეკოლოგიის კუთხით არც ერთი ბინა და შენობა არ არის შემოწმებული. უცნობია, რა მასალით შენდება კორპუსები ან რამდენად უსაფრთხოა საშუალებები, რომლებიც ბინების რემონტის დროს გამოიყენება. 

როგორც სპეციალისტები ამბობენ, მსოფლიოში მოსახლეობის 50% სწორედ სამშენებლო ეკოლოგიის უსაფრთხოების ნორმების დაუცველობით გამოწვეული უმძიმესი დაავადებებით იტანჯება. ამ მხრივ მძიმე მდგომარეობაა საქართველოშიც, სადაც არ მოქმედებს არც ერთი უწყება, რომელიც სამშენებლო და სარემონტო მასალების ხარისხსა და უსაფრთხოებაზე იქნება პასუხისმგებელი.
ზამთარი კატასტროფულად რთული იქნება! - აგრარულ ბაზარზე შექმნილ ვითარებას თამამად შეიძლება ეწოდოს საგანგებო მდგომარეობა (რეზონანსი) 

ავტ.: თამუნა მუკბანიანი

სტატიის თანახმად, საქართველოში წელს უჩვეულოდ უხვნალექიანი და ცივი გაზაფხული და გვალვიანი ზაფხული იყო, რამაც სოფლის მეურნეობის პროდუქციის მოსავლიანობა ძალიან შეამცირა. გარდა ამისა, დასავლეთ საქართველოში მოსავლის დიდი ნაწილი აზიურმა ფაროსანამ გაანადგურა. ამ ფაქტორების გათვალისწინებით, ანალიტიკოსები რთულ ზამთარს პროგნოზირებენ. 

მარჯვენასაჭიანების იმპორტი 96%-ით შემცირდა (რეზონანსი) 

ავტ.: მარი ჩიტაია

მარჯვენასაჭიანი მანქანების იმპორტი განბაჟების ახალი ტარიფის დაწესებამაც ვერ შეაჩერა. მართალია, ამ კატეგორიის ავტომობილები რაოდენობრივად ძალიან ცოტა ჩამოდის, მაგრამ ეს ბიზნესი სრულად მაინც არ განადგურებულა, რისი მოლოდინიც იყო. საქართველოს შინაგან საქმეთა სამინისტროს მომსახურების სააგენტოს მონაცემებით, 2017 წლის 1-ლი იანვრიდან 11 ოქტომბრის ჩათვლით, ახალი ტარიფით 1319 მარჯვენასაჭიანი სატრანსპორტო საშუალება განბაჟდა. სტატიაში ნათქვამია, რომ წინა წლებში ყოველთვიურად 3500-ზე მეტია მარჯვენასაჭიანი მანქანა ბაჟდებოდა. 

უკრაინას ახალი "ცხელი წერტილი" ემუქრება - "სეპარატიზმის გაღვივების შემთხვევაში უკრაინის ნებისმიერ ძალისმიერ ქმედებას უნგრეთის მკაცრი რეაქცია მოჰყვება" (რეზონანსი) 

ავტ.: ნინო ქეთელაური

სტატიის თანახმად, უკრაინას ახალი თავსატეხი აქვს - იმიერკარპატების ოლქში, სადაც კომპაქტურად უნგრელები ცხოვრობენ, სეპარატისტული გამოსვლები დაიწყო. მათი პროტესტის მიზეზი ახალი კანონი გახდა, რომლის მიხედვითაც, მათ ტერიტორიაზე სწავლა უკრაინულის გარდა, სხვა ნებისმიერ ენაზე აიკრძალა.

კარპატების უნგრელები უნგრულად სწავლებას ითხოვენ, რის გამოც უკრაინასა და უნგრეთს შორის სიტუაცია იძაბება. უნგრეთის საგარეო საქმეთა მინისტრმა პიტერ სიარტომ უარიც კი თქვა უკრაინის საგარეო საქმეთა მინისტრთან შეხვედრაზე.

კარპატების ოლქში შექმნილ სიტუაციაზე საუბრობს საქართველოს ყოფილი პრეზიდენტი, ამჟამად "ახალი ძალების მოძრაობის" ლიდერი მიხეილ სააკაშვილიც, რომელიც აცხადებს, რომ კარპატებს ყოველ კვირას სტუმრობს და იქ უკრაინული სახელმწიფო საერთოდ არ იგრძნობა. მისი თქმით, ამ ოლქში უკრაინული პოლიტიკა საერთოდ არ არსებობს. განსაკუთრებით კი ქალაქ ბერეგოვოში, სადაც განათლება, დროშა, კერძო ბიზნესი - ყველაფერი უნგრულია.

ანალიტიკოსები უკრაინის მხრიდან დაშვებულ შეცდომებზე საუბრობენ და აცხადებენ, რომ კანონის ასე ხისტად მიღება ვითარებას კიდევ უფრო დაძაბავს. 
აშშ-ჩრდილოეთ კორეას შორის დაძაბულობა კულმინაციას აღწევს (რეზონანსი) 

ავტ.: ნინო ქეთელაური

სამხედრო ექსპერტი ვახტანგ მაისაია ჩრდილოეთ კორეასა და აშშ-ს შორის ურთიერთობის კიდევ უფრო დაძაბვას პროგნოზირებს. ამბობს, რომ სწორედ ამ ფაქტს უკავშირდება აშშ-სა და სამხრეთ კორეის ერთობლივი წვრთნები და ამით ამერიკა ძალის დემონსტრირებას ცდილობს. 

 მისი თქმით, ჩრდილოთ კორეის მხრიდან ბირთვული რაკეტის მორიგი გამოცდა სავარაუდოდ, გუამის მიმართულებით მოხდება, რაც აშშ-ჩრდილოეთ კორეას შორის დაძაბულობის კულმინაციას გამოიწვევს.
ახალი თაობა 

„არჩევნების შემდეგ „ნაციონალები“ დაიშლებიან - ნიკოლოზ მჟავანაძე: ივანიშვილი შენებით ტკბებოდა, ყოფილი ხელისუფლება - გაუპატიურების ყურებით (ახალი თაობა) 

ავტ.: შორენა მარსაგიშვილი 

ინტერვიუ ნიკოლოზ მჟავანაძესთან 

ნიკოლოზ მჟავანაძე მიიჩნევს, რომ 15 ოქტომბერს, ბიძინა ივანიშვილის რეზიდენციასთან გამართული აქცია „ნაციონალების“ „ბოლო გაფართხალება იყო“, რადგან ამ პარტიას მხარდამჭერები აღარ ჰყავს. მჟავანაძე ხელისუფლებას მოუწოდებს დასაჯოს ყველა კანონდამრღვევი მოქალაქე, მათ შორის „ნაციონალური მოძრაობის“ წევრები, რომლებიც ჯერ 9 წლის განმავლობაში იკლებდნენ ქვეყანას, ახლა კი არეულობის მოწყობასა და საკრებულოსა თუ სხვა დაწესებულებებში შევარდნას ცდილობენ. 
„უფლებადამცველთა გაერთიანების“ ხელმძღვანელი სამარცხვინოს უწოდებს იმ ფაქტს, რომ პუშკინის სკვერის გადაცემა ხმაურის ფონზე მოხდა. მისი თქმით,  ბიძინა ივანიშვილს სახელმწიფოსთვის უამრავი ობიექტი აქვს გადაცემული და სხვა მილიარდერებისგან განსხვავებით, ის საკუთარ ფულს ქვეყანას ახმარს. მჟავანაძე აღნიშნავს, რომ ივანიშვილმა პოლიტიკაში მოსვლით საკუთარი სიცოცხლე სასწორზე დადო, რეჟიმის შეცვლის შემდეგ კი თანამდებობა დატოვა, რადგან მას პოლიტიკაში ყოფნის სურვილი არ ჰქონდა. – „ივანიშვილი იმით ტკბება, რომ ქვეყანას რაღაცას უშენებს, ესენი ხალხის გაუპატიურების კადრებით ტკბებოდნენ“, - აცხადებს მჟავანაძე. 
ნიკოლოზ მჟავანაძე „ახალ თაობასთან“ ინტერვიუში სამართლიანობის აღდგენაზეც საუბრობს. ამბობს, რომ თუკი „ქართული ოცნება“ „ნაციონალური მოძრაობის“ წევრებს დააკავებდა, მსოფლიო საქართველოს ხელისუფლებას რევანშისტულ ძალად აღიქვამდა. მჟავანაძე ბიძინა ივანიშვილის ინტერვიუსაც იხსენებს, სადაც მან დავოსში ვიზიტი და სამართლიანობის აღდგენასთან დაკავშირებული საუბრები განიხილა და თქვა, რომ დასავლეთი „ნაციონალების“ გასამართლების წინააღმდეგი იყო. უფლებადამცველი ხაზს უსვამს, რომ ყოფილი მაღალჩინოსნების ნაწილი სასჯელს იხდის, ნაწილს კი მოგვიანებით აგებინებენ პასუხს - „ყველა დამნაშავე რომ დაიჭირონ, საერთაშორისო იზოლაციაში მოგაქცევენ და ჩამოგაგდებენ“, - აცხადებს მჟავანაძე, რომელიც დარწმუნებულია, რომ უახლოეს მომავალში მიხეილ სააკაშვილის დაკავების საკითხიც გადაწყდება. 
„უფლებადამცველთა გაერთიანების“ ხელმძღვანელის მტკიცებით, არჩევნების შემდეგ „ნაციონალურ მოძრაობაში“ ახალი დაპირისპირება დაიწყება და პარტიის შიგნით დიდი განხეთქილება მოხდება, რის შემდეგაც გუნდი დაიშლება. 
მამუკა კაციტაძე: „ქართულ ოცნებას“ სერიოზული ხავსი აქვს, რომელსაც ბიძინა ივანიშვილი ჰქვია (ახალი თაობა) 

ავტ.: ნათია ხურცილავა 

ინტერვიუ მამუკა კაციტაძესთან 

მამუკა კაციტაძე „ლიდერთა საბჭოს“ შეკრების დეტალებზე საუბრობს.  „ახალი მემარჯვენეების“ ლიდერის განცხადებით, პოლიტიკური პარტიები ხმების დასაცავად ემზადებიან და ოპოზიციას საკმაოდ მწვავე რეაგირება ექნება თითოეულ დარღვევაზე. კაციტაძე ხაზს უსვამს, რომ არჩევნები არათანაბარ პირობებში მიმდინარეობს და „ქართულ ოცნებას“ საეთერო დრო, დაფინანსება და ადმინისტრაციული რესურსი სხვა პოლიტიკურ პარტიებზე ბევრად მეტი აქვს. 
არასაპარლამენტო ოპოზიციის ლიდერი აქვე ყურადღებას ამახვილებს იმ ფაქტზე, რომ წინასაარჩევნოდ საკუთარი კანიდიდატურა 191-მა მაჟორიტარმა და 21-მა მერობის მსურველმა მოხსნა. მამუკა კაციტაძე დარწმუნებულია, რომ ამ ადამიანებს კანდიდატურის მოხსნა სახელისუფლებო გუნდის წარმომადგენლებმა აიძულეს. 

„ახალი მემარჯვენეების“ ლიდერი ამბობს, რომ ოპოზიცია ახლა საკუთარი შესაძლებლობების კონსოლიდაციას ახდენს, „ქართული ოცნება“ კი ხავსს ეჭიდება და ეს ხავსი ბიძინა ივანიშვილია, რომელიც სახელისუფლებო პარტიისთვის ძალიან მყარი საყრდენია. 

ჟურნალისტის კითხვაზე - რას აპირებს ოპოზიცია მეორე ტურში, მამუკა კაციტაძე პასუხობს, რომ ამ საკითხზე მას შემდეგ იმსჯელებენ, როცა მეორე ტურის დანიშვნა გადაწყდება. 

ანზორ აბრალავა: „ნაცმოძრაობა“ რევოლუციის იმიტაციას ახდენს - „ეკლესიის თემას საარჩევნოდ იყენებენ იმიტომ, რომ ამაში დაფინანსებას იღებენ (ახალი თაობა) 

ავტ.: მარიამ მჭედლიშვილი 

ინტერვიუ ყოფილ დეპუტატ ანზორ აბრალავასთან 

ანზორ აბრალავა ოპოზიციის ქმედებებს აფასებს და ამბობს, რომ „ნაციონალურ მოძრაობას“ რევანშისტული იდეები აწუხებს და ეს პოლიტიკური პარტია ყველა ხერხით ცდილობს სახელმწიფოს დაკნინებას. ყოფილი დეპუტატისთვის არარეალისტურია „პატრიოტთა ალიანსის“ მოთხოვნებიც -  პრემიერ-მინისტრის გადადგომა და ნატო-საქართველო-რუსეთის ფორმატის შექმნა. აბრალავას თქმით, მოქმედი პრემიერი კორექტული და ერუდირებული პიროვნებაა და გაუგებარია რატომ ითხოვს „ალიანსი“ მის გადადგომას.  

„ახალი თაობის“ რესპონდენტი „რესპუბლიკურ პარტიასაც“ აკრიტიკებს და სამარცხვინოს უწოდებს ეკლესიის თემის წინასაარჩევნოდ გამოყენებას. აბრალავა დარწმუნებულია, რომ „რესპუბლიკურმა პარტიამ“ ამ საკითხის წინ წამოსაწევად ფული აიღო.
დავით ნემსაძე: თავდაცვის სამინისტროდან დახვრეტით დამემუქრნენ (ახალი თაობა) 

ავტ.: გულიკო ბალაძე

ინტერვიუ სამხედრო ექსპერტ დავით ნემსაძესთან 

შეიარაღებული ძალების თადარიგის ოფიცერი, სამხედრო ექსპერტი დავით ნემსაძე აცხადებს, რომ თავდაცვის სამინისტროდან დაურეკეს და დახვრეტით დაემუქრნენ, რის შესახებაც მან საპატრულო პოლიციას უკვე აცნობა. მომხდარზე აღძრულია სისხლის სამართლის საქმე. 

დავით ნემსაძე მიიჩნევს, რომ თავდაცვის სამინისტროში მისი ორგანიზაციის მიერ ჩატარებული კვლევებისა და კრიტიკული წერილების გამო ღიზიანდებიან და ამიტომაც რამდენჯერმე განხორციელდა მუქარა, თუმცა, უკანასკნელი ზარი შემაშფოთებელი იყო, რადგან მას თავდაცვის სამინისტროს გენერალური შტაბის მმართველი რგოლის წარმომადგენელმა დაურეკა. ნემსაძე ამ ეტაპზე კონკრეტული მაღალჩინოსნის ვინაობას არ ასახელებს. 
სამხედრო ექსპერტი და თავდაცვის სამინისტროს ყოფილი თანამშრომელი უწყებაში არსებულ ქაოსზეც საუბრობს. მისი თქმით, სამინისტროში მიხეილ სააკაშვილსა და ბაჩო ახალაიასთან დაახლოებული პირები წინაურდებიან და ამის მაგალითი ხურციძეა, რომელსაც სამი თვის განმავლობაში წოდება სამჯერ მიენიჭა. ნემსაძის მტკიცებით, სამინისტრო ნეპოტიზმშია ჩაფლული და მინისტრისა თუ პოლიტიკური წრეების ახლობლები წინაურდებიან. 
მამუკა გამყრელიძე: არავის საქმე არ არის, რუსეთში ფულს ვშოულობ თუ არა - როცა რუსეთის მოქალაქე აღარ ვიქნები, პოლიტიკაში მაშინ მოვალ (ახალი თაობა) 
ავტ.: ნონა ცაბაძე 

ინტერვიუ ყოფილ დიპლომატ მამუკა გამყრელიძესთან 

ყოფილი დიპლომატი მამუკა გამყრელიძე „ახალ თაობასთან“ ინტერვიუში ადასტურებს, რომ ორმაგი მოქალაქეობა აქვს და საქართველოსთან ერთად რუსეთის მოქალაქეც არის. გამყრელიძის თქმით, ორმაგი მოქალაქეობა მიხეილ სააკაშვილმა მაშინ მისცა, როცა მისი დიპლომატიურ სამსახურში გაგზავნა გადაწყდა. მამუკა გამყრელიძე ამბობს, რომ ამ ეტაპზე რუსეთის მოქალაქეობის დათმობას არ აპირებს, რადგან მას იქ ბიზნესი აქვს და ეს ნაბიჯი სერიოზულ ფინანსურ ზარალს მოუტანს. ყოფილი დიპლომატის განცხადებით, კარგი იქნება, თუკი ქართველები რუსეთში იშოვიან ფულს და არა პირიქით, რუსები საქართველოში. 
კითხვაზე, რატომ გახდა ეს თემა ახლა აქტუალური, გამყრელიძე პასუხობს, რომ ეს საკითხი „ქოცებმა“ და „ევროპული საქართველოს“ წევრებმა წინასაარჩევნოდ, მისი დისკრედიტაციისთვის წამოწიეს. მამუკა გამყრელიძე ხაზს უსვამს, რომ სანამ რუსეთის მოქალაქეა პოლიტიკაში მოსვლას არ აპირებს და ამ პირობებში საზოგადოების ინტერესის საგანი არ უნდა იყოს შოულობს თუ არა ის რუსეთში ფულს. 

მამუკა გამყრელიძე რუსეთის მხრიდან განხორციელებულ დივერსიებზე ამახვილებს ყურადღებას და ფიქრობს, რომ საზოგადოებასა და პოლიტიკურ წრეებში უნდა დაისვას კითხვები როგორ გაჩნდა ფაროსანა საქართველოში და რატომ იწვოდა მთელი ზაფხულის განმავლობაში ქართული ტყეები. 

აჭარაში, სამეგრელოში, გურიასა და იმერეთში სტიქიას ებრძვიან (ახალი თაობა) 

დასავლეთ საქართველოში უხვი ნალექის გამო მდინარეები ადიდდა, ცალკეულ ადგილებზე მეწყერსაშიში კერები გაჩნდა, ძლიერმა ქარმა კი სახლებს სახურავები გადახადა. სამეგრელოში, აჭარაში, გურიასა და იმერეთში სტიქიას ებრძვიან. 

